
Teketa tee,
 ˜naꞌmung-taa doong 
otoko Taamang Baariꞌkoong˜ 
nkoaavaꞌnaang Jiisuuꞌ 
Beetani-namono-aape 
nanuuꞌ. Temono eeꞌnamono Lasarusi 
bakanamono, tee Jiisuuꞌke tero 
daaꞌantavuuꞌnung bakanamono.



Eeꞌnoko
Meeriꞌke
mou-koong-pinaꞌ
ntong-pinaꞌ
basi duuni nkavui
pouꞌ, tampaꞌ
nuuraaꞌ naruꞌ, naaradaꞌ
narunge nkoniiꞌ, mooꞌ
pankaing-koonaruꞌ. 
Eeꞌnoko Jiisuuꞌkoong-koo
kauꞌkoo kooꞌuuꞌ eeꞌnoko
bakaange dapoi napoꞌ kauꞌ piuꞌuuꞌ. 
Eeꞌnoko teie tampaꞌ nuuraaꞌke
teva nariꞌ nuuraaꞌaruꞌ.



Teketa Judasi Kerioꞌnara Jiisuuꞌ bakaning nanaiꞌketa
kenaanka-koo narung nanuuꞌ piristiꞌnuka-koo
pankainuka-anko nariꞌ mumunsiaara
teing-anko sivuuꞌnaang. 
Eeꞌnoko teinge taaravaara
bakei dotuariruꞌ. Dotuarira
tee mooniꞌ teinge avuꞌkoo
tampauꞌ. Eeꞌnoko teie
batei eeꞌnoko taung
besiꞌuuꞌ Jiisuuꞌ
sivuainaꞌ. 



Teketa teing barevare-nupoong teeꞌ
Jiisuuꞌke nauvuruꞌnaꞌ berora
maamu-antavauꞌ tee Baariꞌkoong
Taamang. Teketa teeꞌ taamanaama
Jiisuuꞌke bereteꞌnu nkavura, 
biraankevura, pisiꞌuuꞌ. Pisiꞌura
bakaning barevare-nupoong avurima
aaꞌpuuꞌ, “Nkaverira naieriai, aung tee 
nkaang mono makosi.” 



Teketa napoꞌ uaininareng
avaako nkavura kompui tampaꞌ
tampura Kumponing-koo teing
avurima aaꞌpuruꞌ, “Aruꞌkoo naikiriai
diiꞌ ookara. Aung tee nkaang ereng
nerakung kara naroong-anta 
pinkaꞌanta-koong makosi, mmauꞌ
nantoong biikaang orarananka
tontaꞌanta-koo dakoaravaing.”



Eeꞌnoko Ovoringe aaꞌpuuꞌ, “Saimoniꞌ ee, Saimoniꞌ, 
Sietaniꞌ tee tauraꞌpari otong parapaarai
naaranturiiꞌnaang; Teka ninge daꞌ paku-koo
eentamaring dakaang baito paaꞌaravarooꞌnaang. 
Eeꞌnoko tenang duaruaꞌdaravainooꞌketa napoꞌ
bereꞌdarara daꞌmaikoriꞌ puring antaveriaing.”



Eeꞌnoko Piitai makuꞌuma Jiisuuꞌ aaꞌpuuꞌ, “Ovoring, ning
maamumari oꞌnong daꞌ ninka nariꞌ nanuꞌkoo
kiimataroma eeꞌnoko booꞌaape.” Jiisuuꞌke aaꞌpuuꞌ, 
“Ninge nauramaang, Piita, eꞌmoong kokoreeꞌ mmeꞌ
kooꞌkuaruko beemuꞌpie daꞌ penkentaravaing ning
noruꞌmei otoinooꞌkoo.” 



Teketa tenang Jiisuuꞌ teing
ninka bakaning
barevare-nupoong niiꞌnooꞌ
Ketsemani
tampaakoꞌnooꞌ berouꞌ, 
eeꞌnoko teꞌ berora aaꞌpuruꞌ
teing, “Aꞌ baꞌnanirioꞌ ning
ankaꞌ mera kunsimaravai.” 
“Mmaꞌ, Mmaꞌ, daꞌ makosi
ookara kapooꞌ nko-koo. Aung 
kiimata koong kaapu
baariꞌantameai, teka kapooꞌ
ninka piamomaung makosi
deeaꞌ, kapooꞌ daka
piaromaung deekoꞌ makosi.”



Eeꞌnoko Judasi noruꞌuitaaꞌ teꞌ pouꞌ tavutavuꞌnavitu ninka 
eeꞌnoko Juꞌ biikaang piatooronuka˜ ninka, piristiꞌkoong 
ovontunge eeꞌnoko Boto Keperuuꞌnavitue 
botoaaruꞌning ninka. Teing kaava-poꞌnupoong, 
kosiana, daamu dovang ninka porouꞌ, 
puu. Eeꞌnoko teing-koo narunge 
piristiꞌkoong pankaing 
bakaang botovotonaaꞌ 
tekaꞌpuma domeꞌ tamparomeꞌ 
eteꞌuuꞌ. Teka Jiisuuꞌke aaꞌpuuꞌ, 
“Ei, bakerari.” Eeꞌnoko 
Jiisuuꞌke bakaang domeꞌ 
kompura tempaꞌantavuuꞌ. 



Teketa tee teinge Jiisuuꞌ mooꞌaara nkavauꞌnung bera
piristiꞌnuka biikaang pankaing bakanavaꞌkoo tavoꞌauꞌ. 
Piitai damaꞌke isipoꞌketa kaarie sipuma siompukoꞌ. 
Eeꞌnoko pava-koo
uroꞌmang teing Jiisuuꞌ
mooꞌauꞌninge ntaꞌ
betuꞌaara baꞌnaniaioꞌ
napoꞌ Piita teꞌ
baꞌnanuuꞌ
teing-koo meuꞌ.



Eeꞌnoko piristiꞌnuka
biikaang pankaing
bakaning-koong
botovotonaaꞌkoo
narunge, tee Piitai
domeꞌ napuꞌuuꞌnung
baꞌmaikoꞌke karoma aaꞌpuuꞌ, 
“Daꞌ ee ninge teka
mintoong-koo Jiisuuꞌ ninka
ooramparuing tantaramaang?” 
Eeꞌnoko napoꞌ Piitai aaꞌpuuꞌ, 
“Otoaꞌ.” Eeꞌnoko tenang namuꞌke
kokoreeꞌ kooꞌkuuꞌ. Eeꞌnoko teketa
tenkenura orarunsiari biromparuꞌ. 



Teketa ookara naroꞌariruꞌning daaꞌarira
Pailatiꞌanko tavoꞌauꞌ eeꞌnung
daurarong Siisaꞌke botovuuꞌnung
Judiaꞌnavaro tare-koo. Eeꞌnoko
Pailatiꞌke niaꞌuuꞌ tee, aaꞌpuuꞌ, 
“Daꞌ ee tee Juꞌnupoong
biikaang daurarong?”



Eeꞌnoko teie makuꞌuma tee aaꞌpuuꞌ, 
“Teeꞌ nariꞌ minkueinaꞌ oꞌnong.” 
Pailatiꞌke Jiisuuꞌ simpiriꞌanta-koo
piavora napoꞌ niiꞌnamuꞌ daankivuruꞌ, 
teka teinge bokiaama aaꞌpauꞌ, 
“Aaꞌbarataꞌkoo, 
aaꞌbarataꞌkoo
taakaveai!” 



Aung aaꞌ teeꞌpaako Pailatiꞌke
kasivuarura tauraꞌpuruꞌ aaꞌbarataꞌkoo
taakavaavaꞌnaang. Enang tee Pailatiꞌke
tauraꞌpurioꞌ niiꞌning piatooronukai Jiisuuꞌ
oko siong-antavauꞌ. Eeꞌnoko Jiisuuꞌke
bakaang aaꞌbarataꞌ nkavui osi-eta 
tenkenuuꞌ bera Makupiꞌnooꞌ
tampaamanooꞌ basiaruꞌ, Juꞌnupoong
biikaang kara-koo Kolokataꞌ
tampaamanooꞌ.



Teka eeꞌnooꞌka taakavauꞌ
aaꞌbarataꞌkoo. Eeꞌnoko
kenaankara niiꞌnaanka
napoꞌ taakavaaretuꞌ
aaꞌbarataꞌkoo, 
niiꞌnara
tampavine-aape, 
niiꞌnara
mareꞌaanavine-aape, 
eeꞌnoko Jiisuuꞌ meuꞌ.



Tenang duaaꞌ mutaanampuioꞌ tee baarong pava
dootuuꞌnava pankava-koong, meekavaro kuꞌnung, meuꞌ
keꞌmeꞌaruꞌ. Eeꞌnoko Jiisuuꞌ aaꞌnaꞌ deto bokuma aaꞌpuuꞌ, 
“Mmaꞌ ee, nkaang tanuaang
dakaang bireng-koo
sipansing.” Eeꞌnoko teeꞌ
minkuvuma asiꞌnamuꞌ
domaang oparuꞌ. 



Avoroaꞌ Pailatiꞌanko bera tanaꞌuuꞌ 
Jiisuuꞌnung mono nka-koo. 
Eeꞌnoko Josepaꞌke pankaing
baarong kakaara mooꞌuuꞌ 
Jiisuuꞌnung mono 
nopaꞌkoo, eeꞌnoko
aaꞌbarataꞌketa 
sing-antavura teie 
baaronge kakaarai 
             nopaꞌuuꞌ.

Eeꞌnoko kuvi
dakoꞌdoma boiaꞌkoong

nenkeꞌauꞌnung-koo
kuung sipura karanaang

kapang kaavororiiꞌ
kovempura kuꞌnumpuuꞌ.



Teketa daunaꞌmung teing piristiꞌnuka-koo
pankeng eeꞌnoko Boto 
Keperuuꞌnuka Pailatiꞌanko
berora aaꞌpauꞌ, “Ee 
pankaing, niiꞌke tee tosi
bauko bakaang kara 
norunoruꞌampiring
domampari
minkuvuuꞌnung
aaꞌpuma, 'Beenang
doong tankinuko ning
napoꞌ daaꞌmaravaing.'”



Eeꞌnoko tee teinge berora tee kuvi
pinkaꞌauꞌ, aaꞌnouꞌ, ovoꞌmaꞌ
bakaang taaꞌniꞌanta
kapang-koo dau sipauꞌ
teie paraꞌaama, eeꞌnoko
tanata nkonuka
miruꞌaaruꞌ.



Doong Uaanaꞌmung tankinuioꞌ
Saandei-naꞌmung sirakaꞌpuma
nanuko Meeriꞌ Maꞌdala-nani
eeꞌnoko teni niiꞌnani Meeriꞌ
beretuꞌ tee kuvi
dakoꞌdoma
oovureeꞌnaang. 
Tenaanka teꞌ
basiareko uꞌmiꞌ

pankaing
nkoaruꞌ. 



Narung koosinung˜ Ovoring bakaang
paning-eta teꞌ siarara kuvi-aape
bera tee kapang kaavororiiꞌ
kato korimpuuꞌ eeꞌnoko
tee-koo dau baꞌnamparuꞌ. 
Eeꞌnoko teing teꞌ
tareaakoꞌning tee-koo
aaꞌnaꞌ avoroꞌke
daiꞌurioꞌ
dankurankuꞌarima

booꞌpinaꞌ
otorouꞌ.



Eeꞌnoko teie koosinunge tenaanka
manikumaara aaꞌpuretuꞌ, “Deeꞌ
arorereaukaꞌ. Noruꞌansi
oꞌnong deeꞌke Jiisuuꞌ
besiꞌeremang, tee 
eeꞌnung aaꞌbarataꞌkoo
taakavaieeng. 
Tee tee aꞌ otoaꞌ, 
domamparing teeꞌ

minkuvuuꞌnaꞌ. Poreta
oovereaing aꞌ

bempaieenooꞌ.”



Teketa tenaanka manikumaara namuꞌke
tenkenuretuꞌ teketa kuvi dakoꞌdoma-ita
avororema, nka tee domang dotue
maantoꞌuresi. Eeꞌnoko kuaꞌparetuꞌ
teing bakaning
barevare-nupoong
nauaareeꞌnaang.



Teketa Jiisuuꞌke tenaanka teka taunga 
taꞌninaꞌ oroꞌpari kuneꞌureta aaꞌpuretuꞌ, 
“Deeꞌke ee!” Eeꞌnoko tenaanka 
tee-anko poreta bakaang 
kauꞌ bokoꞌureta 
pankaing-antavuretuꞌ tee.



Damaꞌke Jiisuuꞌ teing-koo nanaiꞌketa narung-koo
basiaruꞌ taamanaako. Eeꞌnoko iikooꞌuruꞌ domamparioꞌ

ooauꞌninge minkuaako noruꞌ tupuꞌpaaꞌ otoroi
masikaꞌantavaariaruuꞌnung-koo. Damaꞌdue Jiisuuꞌ teing

ninka kareaakotaaꞌ baka siramparara paning-aape
koinuuꞌ, eeꞌnoko Kumponing-koo

tampavine-aape baꞌnamparuꞌ.

Eeꞌ, Kumponinge
niiꞌ ookara kansiꞌnupoong aaꞌnaꞌ

piaamurikotaaꞌ tee Bauring narung
masikung kirokai tauraꞌpuuꞌnung tee 
booꞌparaaꞌnaang niiꞌ paku-koo; bera
tee naning tee masikaꞌantavuaing

paaꞌaravaukaꞌnung, teka
domaang oparavaung

otoꞌevuaing.



Roomaꞌ 3:23
Aming-koo, ookara nariꞌ orakaꞌ nkoarima kaariꞌarikooꞌ

Kumponing bakaang meenasi kong-koo.

Roomaꞌ 6:23
Orara aarumoi tee mooꞌ avuꞌkoong, tee booꞌ. Eeꞌnoko

Kumponinge tee bautaꞌmuriaing teie domaang
oparavaunge Jiisuuꞌ Karistooꞌkoo kuunge, 

niikaang Ovoring.

Iiburu 9:27
Kumponinge toomo aung: Nantoong tee namuꞌke

booroaing eeꞌnoko tee-koo damaꞌdue koosinampariaing.



Epeses 2:8,9 
Aiꞌ Kumponinge avusiroꞌari domang-anta 

masikaꞌantaveruꞌnooꞌ deekoꞌ domantariruꞌning, diiꞌka deeaꞌ, 
bautaꞌdurima. Kapooꞌ nkoveriko teeꞌ domanturiaꞌ makuꞌkoo. 

Maroita, naning daangamparaꞌneeng-koo.

Roomaꞌ 10:9,10
Tee diiꞌke karang-eta siraꞌperiaing deekoꞌ aaꞌperima, 

“Jiisuuꞌ tee Ovoring,” eeꞌnoko masikaꞌantaveriaing diikaang
domang-eta tee Kumponinge domang-antavuuꞌ nung

bouꞌnooꞌketa, teeꞌkoo enang diiꞌ domantariaing. Tee naning
masikaꞌantavuko bakaang domang-eta tee koontoꞌ naning
tampuaing; eeꞌnoko siraꞌpuaing bakaang karange tee tee

mooꞌaravaing.



Jooni 3:16,17
Eeꞌ, Kumponinge niiꞌ ookara kansiꞌnupoong aaꞌnaꞌ

piaamurikotaaꞌ tee Bauring narung masikung kirokai
tauraꞌpuuꞌnung tee booꞌparaaꞌnaang niiꞌ paku-koo; bera tee 

naning tee masikaꞌantavuaing paaꞌaravaukaꞌnung, teka
domaang oparavaung otoꞌevuaing. Kumponinge Bauring 

botovuuꞌ domang-antanung deemparaaꞌnaang, 
tuumpinung deeaꞌ.

1 Jooni 5:11-13 
Eeꞌnoko tee kara Kumponinge siraꞌpuuꞌnung tee aung: 

Kumponinge tee niiꞌ domaang oparavaukaꞌnung amuruꞌ, 
eeꞌnoko tee domaang tee Bauring-koo otong. Baa tee 

naning Bauring otoꞌevumaung tee-koo tee domaang otong, 
eeꞌnoko baa tee naning Bauring otoꞌevuaung tee-koo tee 

domaang otoaꞌ. Aung tee ninge diiꞌkoo daariamang
tee Kumponing Bauring bakaang miring 

masikaꞌantaverimaung-koo diiꞌke noruꞌeriiꞌnaang
diiꞌ teing tee domaang oparavaung otoꞌderuring.

